
MAKTABGACHA TA’LIM 
TASHKILOTI GURUHLARIDA 
RIVOJLANISH MARKAZLARINI 
TASHKIL ETISH

G. R. Ibragimova
Osiyo texnologiyalar universiteti
Pedagogika kafedrasi katta o‘qituvchi
ORCID: 0009-0006-3752-0407

Normamatova Rayhona Alisher qizi

Annotatsiya: Ushbu maqolada maktabgacha ta’lim tizimini takomillashtirish yo‘llari, maktabgacha ta’lim tashkilotlari 
guruhlarida rivojlanish markazlarini tashkil etish tamoyillari hamda maktabgacha ta’lim jarayonida innovatsion pedagogik 
texnologiyalarni amaliyotga joriy etishning mazmuni va usullari yoritilgan. Shuningdek, rivojlanish markazlari faoliyatini 
samarali tashkil etish orqali bolalarning intellektual, ijtimoiy va ijodiy qobiliyatlarini rivojlantirish imkoniyatlari tahlil qilingan.

Kalit so‘zlar: maktabgacha ta’lim, pedagog, rivojlantiruvchi muhit, innovatsiya, faoliyat, takomillashtirish, pedagogik tex-
nologiya, malaka, ta’lim jarayoni, zamonaviy yondashuv, rivojlanish markazlari, metodlar.
Abstract: This article examines the ways of improving the preschool education system and the principles of organizing 
development centers in groups of preschool educational institutions. It also describes the content and methods of imple-
menting innovative pedagogical technologies in the preschool education process. Furthermore, the study analyzes the 
possibilities of developing children’s intellectual, social, and creative abilities through the effective organization of devel-
opment centers.

Key words: preschool education, pedagogy, developmental environment, innovation, activity, improvement, pedagogical 
technology, skills, educational process, modern approach, development centers, methods.
Аннотация: В данной статье рассматриваются пути совершенствования системы дошкольного образования, а 
также принципы организации центров развития в группах дошкольных образовательных организаций. Освеща-
ется содержание и способы внедрения инновационных педагогических технологий в образовательный процесс 
дошкольного образования. Кроме того, анализируются возможности развития интеллектуальных, социальных и 
творческих способностей детей посредством эффективной организации деятельности центров развития.

Ключевые слова: дошкольное образование, педагог, развивающая среда, инновация, деятельность, совершен-
ствование, педагогическая технология, навыки, образовательный процесс, современный подход, центры раз-
вития, методы.

KIRISH
Bolani har tomonlama rivojlantirish uning insoniyat tajribasi, bilimlari, qobiliyati va madaniyatining 

saqlovchisi bo‘lgan kattalar bilan muloqoti tufayli insoniyatning ko‘p asrlik tajribasini o‘zlashtirish asosidagina 
amalga oshiriladi. Bu tajribani faqat insoniy muloqotning eng muhim vositasi – til orqaligina berish mumkin. Til 
– hayotimizning ajralmas qismi bo‘lib, biz unga o‘z-o‘zidan bo‘lishi shart bo‘lgan narsa sifatida qaraymiz. Tilning 

o‘zi nima, biz unda qanday so‘zlayapmiz, biz qanday qilib so‘zlashni o‘rganishimiz haqida esa unchalik ko‘p 
o‘ylab ham o‘tirmaymiz.

Zamonaviy maktabgacha ta’lim tashkilotlari – bola o‘z rivojlanishi uchun eng ahamiyatli sohalarda va jihat-
larda kattalar hamda tengdoshlar bilan keng hissiy-amaliy o‘zaro muomala tajribasini oladigan joydir. Maktab-
gacha ta’lim muassasalarida bola o‘z ehtiyojlari, qobiliyatlari va imkoniyatlariga muvofiq holda individual rivoj
lanishiga bo‘lgan huquqini shu jarayon uchun tashkiliy-pedagogik sharoitlar yaratilgan holda amalga oshiradi; 
pedagog o‘zining kasbiy va shaxsiy fazilatlarini rivojlantiradi; rahbar, bolalar va pedagoglar faoliyatining muvaf-
faqiyatli bo‘lishini ta’minlaydi. Muassasa ota-onalarning o‘z bolalari uchun ko‘zda tutgan kelajagi yuzasidan 
fikrlari xususiyatlarini inobatga oladi hamda ularni bolalar bilan, shuningdek ta’lim jarayonining barcha ishtirok-
chilari bilan konstruktiv hamkorlik munosabatlarini ro‘yobga chiqarishga yo‘naltiradi.

Bugungi kunda ta’lim sohasida turli xususiyatdagi, yo‘nalishdagi va ahamiyatdagi nihoyatda ko‘p innovatsi-
yalar mavjud. Katta yoki kichik ko‘lamli davlat islohotlari o‘tkazilmoqda, ta’limning tashkil etilishiga, mazmuniga, 
uslubiyotiga va texnologiyasiga yangiliklar kiritilmoqda. Maktabgacha ta’lim jarayonida innovatsion pedagogik 
texnologiya – bu bolalarni turli vositalar yordamida ta’lim materiallarini o‘rganish orqali nutqini rivojlantirish, o‘z 
fikrini erkin bayon eta olish, o‘zaro muloqot qilish hamda tevarak-atrof bilan tanishish jarayonini yangicha talqin 
etishdir.

Ma’lumki, maktabgacha yoshdagi bolalarga ta’lim-tarbiya berishdan asosiy maqsad ularni sog‘lom, 
barkamol shaxs sifatida tarbiyalash va maktab ta’limiga tayyorlashdan iboratdir. Maktabgacha ta’lim jarayo
nida innovatsion pedagogik texnologiyalarni amaliyotga joriy etish usullaridan foydalanish ijobiy natija beradi. 
Ta’lim-tarbiya tizimi markazida bola shaxsi turib, uning rivojlanishi va tabiiy salohiyatini ro‘yobga chiqarish 
uchun qulay, bexatar va nizosiz sharoitlar yaratilishi ko‘zda tutiladi.

Insonparvar shaxs texnologiyalari bolaga hurmat va muhabbatni, uning ijodiy kuchlariga optimistik 
ishonchni targ‘ib qiladi hamda majburlashni inkor etadi. Maktabgacha ta’lim tashkilotlarida markazlar faoliyatini 
yuqori saviyada tashkil etish va uning samaradorligini oshirish maqsadida tarbiyachi mashg‘ulot uchun berilgan 
vaqtdan unumli foydalanishi, turli texnologiyalar, usul va metodlardan foydalanib mashg‘ulotlarni samarali 
tashkil etishi, shuningdek ushbu tajribalarni puxta o‘zlashtirishi muhim ahamiyat kasb etadi.

Shu sababli tarbiyachi mashg‘ulotlarni o‘qitishda zamonaviy yondashuvlardan foydalanishi hamda turli 
mashg‘ulotlarning o‘ziga xos xususiyatlarini inobatga olgan holda innovatsiyalardan foydalanib ta’lim-tarbiya 
jarayonini tashkil etishi talab etiladi. Tarbiyachi o‘quv materialini bolalarning yosh xususiyatlarini inobatga olgan 
holda ularga munosib tarzda yetkazadi.

Maktabgacha ta’lim tashkilotlari pedagogik jamoasining o‘rni shundan iboratki, ular har bir bolaning qizi
qishi, qobiliyati va ehtiyojini inobatga olgan holda mos keladigan maqsadlarni belgilashlari, bolalardagi tabiiy 
qiziqishlarni qo‘llab-quvvatlashlari hamda ularda borliqni birgalikda o‘zlashtirish ko‘nikmalarini shakllantirishlari 
zarur.

Bola rivojlanishining o‘ziga xosligini inobatga olishda, avvalo, barcha bolalar rivojlanishning ma’lum 
bosqichlarini bosib o‘tishini tushunib yetish kerak. Biroq bunda har bir bola noyob va takrorlanmasdir. Tarbi-
yachilar bolalarni aynan bir xil, o‘xshash narsalar va faoliyat turlari bilan ta’minlashlari uchun ularning o‘ziga 
xos, boshqalardan ajralib turadigan rivojlanish ko‘rsatkichlari to‘g‘risida to‘liq tasavvurga ega bo‘lishlari lozim. 
Shuningdek, tarbiyachilar bir xil yoshdagi bolalarning qobiliyatlari va qiziqishlaridagi farqlarga e’tibor bilan 
munosabatda bo‘lishlari kerakligi mutaxassislar tomonidan alohida ta’kidlanadi. Masalan:

Quvnoq matematika: “Xon qizini sanaymiz!” o‘yini uchun hovlidan bir nechta yapaloq shakldagi toshlarni 
bolangiz bilan birga to‘playsiz. Ularning bir nechtasiga xonqizining rasmini chizib, ularning hollarini sanagan 
holda joylashtirasiz va boshqa toshlarga aynan o‘sha sonlarni yozasiz. Qo‘shish, ayirish va barobar belgilarini 
ham yozib olasiz. Tayyorlangan xonqizlarining qo‘yilgan hollari soni bo‘yicha arifmetik ishlanmalar tayyorlab, 
farzandingiz bilan birga hisoblash mumkin.

Mantiqiy o‘yin: “Raqamli moychechak”. Kerak bo‘ladigan jihozlar: A4 formatdagi oq qog‘oz, flomaster, 
rangli stiker qalamchalari. Oq qog‘ozga flomaster orqali moychechak tanasini chizib olamiz va o‘rtasiga istalgan 
sonlarni yozamiz. Alohida rangli stiker qalamchalariga shu sonlarni turli belgilar yordamida joylashtiramiz. 
Bolalardan aynan shu rangli stikerlar orqali moychechak yaproqlarini shakllantirishlarini so‘raymiz (belgilar va 
sonlar mos kelgan holda).

Rasm chizamiz: “Barmoqlarimiz bilan chizamiz”. Kerak bo‘ladigan jihozlar: A4 formatdagi oq qog‘oz, 
rangli bo‘yoqlar, flomaster. Kerakli rang tanlanib, uni barmoqlarimizga botiramiz va qog‘ozga bosib tushiramiz. 
Tayyor shakllarga flomaster yordamida ishlov beramiz.

Harakatli o‘yin: “To‘pni yumalat!”. Bu o‘yinda bolalarga to‘pni yumalatish va ilib olish o‘rgatiladi hamda 
ularda harakatchanlik xususiyatlari tarbiyalanadi. Bolalar polda doira bo‘lib o‘tiradilar (oyoqlarini kerib, oldinga 
uzatib yoki chordana qurib o‘tiradilar). Ota-onalar qo‘lida to‘pni ko‘tarib doiraning o‘rtasida o‘tiradi. U to‘pni 
navbat bilan har bir bolaga qarab yumalatadi, bolalar ilib olgan to‘pni yana ota-onasiga yumalatadilar. Ushbu 
harakatlarni o‘zlashtirib olganlaridan so‘ng doira markazida ota-onaning o‘rniga bolalardan biri o‘tirishi mumkin.

Faollik markazlarini tashkil etishning mazmun-mohiyati “Ilk va maktabgacha yoshdagi bolalarning rivojla-
nishiga qo‘yiladigan davlat talablari” hamda “Ilk qadam” davlat o‘quv dasturining ishlab chiqilishi bilan uzluksiz 
ta’lim tizimida maktabgacha ta’limni samarali amalga oshirish uchun keng imkoniyatlar yaratildi. Albatta, mak
tabgacha ta’limni ham shaklan, ham mazmunan yangilashga qaratilgan bunday innovatsiyalar ota-onalardan 
tortib barcha pedagoglardan bola tarbiyasi va uning ta’lim olishga tayyorgarligiga zamon talablaridan kelib 
chiqqan holda yondashishni talab etadi.

Bunda tarbiyachilar bola rivojlanishi qanday kechayotganligi to‘g‘risida aniq tasavvurga ega bo‘lishlari, 
buning uchun esa ularni doimiy ravishda kuzatib borishlari zarur bo‘ladi. Bunda bola rivojlanishining o‘ziga xos
ligiga doir, bolalar qiziqishlariga javob beruvchi faoliyat turlari, ya’ni ularning aqliy, ijtimoiy va ma’naviy yetuklik 
darajasi nazarda tutiladi. Bunday faoliyat turlari bolalarning tabiatga qiziqishlariga, tajribadan qoniqish hosil 
qilishlariga va o‘z g‘oyalarini tajribada sinab ko‘rish istaklariga qaratilgandir.

Bunda bolalarda paydo bo‘lgan savollarga o‘zlari javob topishlariga yordam berish muhim ahamiyatga ega. 
Negaki, savolga javob izlash jarayonida bolada qiziqish, dalillash va e’tibor berish qobiliyatlari faollashadi. Bu 
jarayonda tarbiyachining roli savolni soddalashtirmasdan va bolani ortiqcha axborot bilan chalg‘itmasdan, uni 
qoniqtiradigan javob topish yo‘llarini birgalikda izlashdan iboratdir.

Faollik markazlaridagi ta’lim jarayonida bolalar o‘zlari tegishli rivojlanish markazini ixtiyoriy tanlay bosh-
laydilar. Bolalarning mustaqil guruhlarda ishlashi va individuallashtirish jarayonida tarbiyachi shunday faoliyat 
turlarini o‘ylab topadiki, unda barchaga birdek ko‘rsatma berilsa-da, har bir bola undan kelib chiqqan holda 
mustaqil ravishda muvaffaqiyatga erishish imkoniyatiga ega bo‘ladi. Individuallashtirish darajasini optimallash
tirish mumkin. Epchillik va topqirlik talab etiladigan faoliyat turini tanlagan hamda bolalarni diqqat bilan kuzatgan 
holda tarbiyachi zaruriyat tug‘ilganda topshiriq va materiallarni o‘zgartirishi yoki moslashtirishi mumkin.

MAVZUGA OID ADABIYOTLAR SHARHI
Maktabgacha ta’lim tizimida rivojlantiruvchi muhitni tashkil etish va pedagogik jarayonni samarali tashkil 

qilish masalalari ko‘plab tadqiqotchilar tomonidan o‘rganilgan. O‘. Q. Tolipov va M. Usmonboyeva pedagogik 
texnologiyalarni ta’lim jarayoniga tatbiq etishning nazariy hamda amaliy asoslarini yoritib, ta’lim jarayonida 
zamonaviy pedagogik yondashuvlardan foydalanish ta’lim samaradorligini oshirishda muhim omil ekanligini 
ta’kidlaydilar. Ularning fikricha, pedagogik texnologiyalarni tizimli ravishda qo‘llash ta’lim jarayonini rejalashti-
rish, tashkil etish va nazorat qilishning samarali mexanizmlarini yaratadi hamda ta’lim oluvchilarning faol ishtiro-
kini ta’minlaydi.

Sh. M. Egamnazarova maktabgacha ta’lim jarayonida tarbiyaviy ishlarni tashkil etish metodikasini tahlil 
qilib, bolalarda ijtimoiy, axloqiy va estetik fazilatlarni shakllantirishda pedagogning kasbiy mahorati muhim 
ahamiyatga ega ekanligini qayd etadi. Muallif maktabgacha yoshdagi bolalar bilan ishlash jarayonida turli 
metod va usullardan foydalanish, ayniqsa, o‘yin faoliyatiga asoslangan yondashuvlar bolalarning har tomon-
lama rivojlanishiga xizmat qilishini asoslab beradi. Bunday yondashuvlar ta’lim-tarbiya jarayonida bolalarning 
qiziqishlari va individual xususiyatlarini inobatga olish imkonini yaratadi.

Maktabgacha ta’lim tizimida rivojlantiruvchi muhitni tashkil etish masalasi “Ilk qadam” davlat o‘quv dastu-
rida ham alohida e’tirof etilgan. Mazkur dasturda maktabgacha ta’lim tashkilotlarida rivojlanish markazlarini 
tashkil etish orqali bolalarning mustaqil faoliyatini qo‘llab-quvvatlash, ularning ijodiy va intellektual salohiyatini 
rivojlantirish imkoniyatlari kengaytirilishi ta’kidlanadi. Dasturga muvofiq, guruhlarda tashkil etiladigan rivojlanish 
markazlari bolalarning qiziqishlari va ehtiyojlarini hisobga olgan holda ta’lim-tarbiya jarayonini individuallash
tirishga xizmat qiladi.

Shuningdek, Sh. A. Sodiqova maktabgacha ta’lim tashkilotlarida rivojlanish markazlari faoliyatini tashkil 
etishning pedagogik asoslarini tadqiq etib, rivojlantiruvchi markazlar bolalarda ijodiy fikrlash, mustaqil qaror 
qabul qilish va ijtimoiy muloqot ko‘nikmalarini shakllantirishda muhim o‘rin tutishini ta’kidlaydi. Muallifning fikriga 
ko‘ra, rivojlanish markazlari bolalarning faol ishtirokiga asoslangan ta’lim muhitini yaratadi hamda ularning bilish 
faolligini oshiradi. Shu sababli maktabgacha ta’lim tashkilotlarida rivojlantiruvchi markazlarni samarali tashkil 
etish ta’lim-tarbiya jarayonining sifatini oshirishda muhim omil hisoblanadi.

TADQIQOT METODOLOGIYASI
Mazkur tadqiqot jarayonida maktabgacha ta’lim tashkiloti guruhlarida rivojlanish markazlarini tashkil etish-

ning pedagogik samaradorligini aniqlash maqsadida bir qator ilmiy-tadqiqot usullaridan foydalanildi. Avvalo, 
mavzuga oid ilmiy-metodik adabiyotlar, normativ-huquqiy hujjatlar hamda amaldagi o‘quv dasturlari tahlil qilindi. 
Shuningdek, maktabgacha ta’lim tashkilotlari faoliyatini o‘rganish jarayonida pedagogik kuzatuv, suhbat va 
so‘rovnoma usullaridan foydalanildi. Tadqiqot davomida rivojlanish markazlarining tashkil etilishi, ularda olib 
borilayotgan mashg‘ulotlar va bolalarning faol ishtiroki kuzatilib, tegishli ma’lumotlar yig‘ildi. Olingan ma’lumotlar 

qiyosiy va tavsifiy tahlil usullari orqali qayta ishlanib, ularning pedagogik samaradorligi baholandi. Shuningdek, 
to‘plangan natijalar umumlashtirish va tizimlashtirish usullari yordamida tahlil qilinib, rivojlanish markazlarining 
ta’lim-tarbiya jarayonidagi ahamiyati aniqlab berildi.

TAHLIL VA NATIJALAR
“Ilk qadam” davlat o‘quv dasturi asosida maktabgacha ta’lim tashkilotlarida quyidagi rivojlanish markazlari 

faoliyati yuritilishi nazarda tutiladi:

1.	 Qurilish va konstruksiyalash markazi;

2.	 Syujet-rolli o‘yinlar va dramalashtirish markazi;

3.	 Til va nutq markazi;

4.	 Ilm-fan va tabiat markazi;

5.	 San’at markazi;

6.	 Musiqa va ritmika markazi.

Rivojlanish markazlari bolalarga o‘zlarining shaxsiy ko‘nikmalari va qiziqishlaridan kelib chiqqan holda 
ta’lim-tarbiya jarayonini mustaqil individuallashtirish imkoniyatini beradi. Tarbiyachi-pedagoglar rivojlanish 
markazlarida bolalarning yordamchilari rolini o‘ynaydilar, mashg‘ulotlar olib boriladigan joyda imkoniyatlar 
kengligini ta’min etadilar va har bir bola individual rivojlanish darajasini egallagan holda faoliyat turlarini 
rejalashtiradilar.

Kun tartibi turli mashg‘ulot turlarini o‘zida qamrab olishi lozim: kichik guruhlarda birgalikda va tarbi-
yachi hamkorligida yakka tartibda (individual) yoki mustaqil faoliyat tashkil etiladi. Ular tomonidan tanlangan 
mashg‘ulotlarga vaqt ajratish zarur, chunki bolalar ongli ravishda tanlashni o‘rganadilar hamda o‘z qiziqish va 
qobiliyatlarini amalga oshiradilar. Bolalarning o‘z tanlovlarini amalga oshirishi, muammolarni hal etishi, atrof-
dagi kishilar bilan birgalikda harakat qilishi, individual maqsad qo‘yishi va unga erishishni bilishlari lozim.

Har bir guruhda 5 ta markaz bo‘lib, ularning har birida izlanish va o‘yinlar uchun yetarli miqdordagi materi-
allar saqlanadi. Qurilish va konstruksiyalash markazida turli xil va shakldagi qurilish elementlari mavjud bo‘lib, 
bolalar ulardan o‘z fantaziyasiga tayangan holda inshootlar bunyod etadilar. Masalan, ular ko‘rgan tarixiy 
obidalar, uylar, garajlar, fermalar va boshqa obyektlarning modellarini yaratishlari mumkin.

Qurilish bilan mashg‘ul bo‘lgan bolalar bu yerda juda ko‘p narsalarni o‘zlashtirib oladilar. Bu faoliyat 
bolalarning matematik qobiliyatlarini rivojlantirishga, ijtimoiy ko‘nikmalarni egallashga yordam beradi hamda 
muammolarni hal etish tajribasini shakllantiradi. Bu yerda, shuningdek, ijodiy yondashuvni namoyon etish va 
bajariladigan ishga diqqatni jalb etishni o‘rganish mumkin. Ushbu markazga tarbiyachilar va bolalar xohish-
istagiga ko‘ra ko‘plab turli narsalarni – o‘yinchoq mashinalar, yuk mashinalari, samolyotlar, gazlama bo‘laklarini 
qo‘shib qo‘yish mumkin.

Syujet-rolli o‘yinlar va dramalashtirish markazida bolalarda haqiqiy hayotdan olingan kichik sahna ko‘ri
nishlarini o‘ynashga xohish-istak uyg‘otish uchun zarur kiyimlar va boshqa jihozlar bo‘lishi lozim. Bu vosi-
talar bolalarda atrofda sodir bo‘layotgan jarayonlarni anglash, ularni ajrata olish hamda hayotda o‘z o‘rinlarini 
tushunib yetishlariga yordam beradi.

Til va nutq markazida kitoblar hamda eshitish va yozish uchun o‘quv qurollari mavjud bo‘ladi. Bu tinch 
burchak bo‘lib, unda bolalar kitoblarni ko‘zdan kechirishlari, bir-birlariga o‘qib berishlari mumkin. Shuningdek, 
bu yerda tarbiyachi yoki ko‘ngilli yordamchi bolalarga kitobni ovoz chiqarib o‘qib berishi mumkin. Unda bolalarga 
kitobchalarni o‘z qo‘llari bilan yasash, mavzu (syujet)larni o‘ylab topish va ijro etish, hikoyalar eshitish taklif 
etiladi.

Ilm-fan va tabiat markazida boshqotirma va konstruktor kabi bolalar yig‘ishi hamda bo‘laklarga ajratishi 
mumkin bo‘lgan materiallar bo‘lishi lozim. Bu yerda bolalarning taqqoslash, tasniflash va sanash ko‘nikmalarini 
rivojlantirishga yordam beradigan o‘yinlar ham tashkil etiladi.

San’at markazi bolalarning o‘z ijodiy qobiliyatlarini sinovdan o‘tkazish va amalga oshirishga rag‘batlanti-
radi. Bu yerda bolalar yangi materiallar bilan tanishishdan qoniqish hosil qiladilar va ularning sezgi qobiliyatlari 
boyiydi. Ushbu markazda bo‘yoq, qog‘oz, qaychi, bo‘rchalar, qalamlar, gazlama bo‘laklari hamda kesish va 
yelimlash uchun turli qiyqimlar mavjud bo‘ladi. Shuningdek, tabiiy materiallar – yog‘och, barg, qum va tuproq
dan foydalanish ham foydali hisoblanadi.

Markazdagi mashg‘ulotlar ijodiy qobiliyatlarni rivojlantirish, so‘z orqali va so‘zsiz muloqot qilish, umumiy 
va nozik harakatlarni shakllantirish hamda aqliy qobiliyatlarni rivojlantirishga yo‘naltirilgan. Pedagoglarning 
vazifasi bolalarning muloqotga kirishishga bo‘lgan qiziquvchanligini rag‘batlantiruvchi muhitni yaratish hamda 
bolalarning o‘zgaruvchan ehtiyojlariga qarab zarur sharoitlarni o‘z vaqtida moslashtirish va ularni kuzatib 



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

316

2026-yil, mart, 3-son

borishdan iborat. Individual yoki kichik guruhlar uchun topshiriqlar ota-onalar bilan suhbatlashgandan so‘ng, 
muayyan ko‘nikmalarga alohida e’tibor berish maqsadida ishlab chiqiladi.

XULOSA VA TAKLIFLAR
Xulosa qilib aytganda, maktabgacha ta’lim tashkilotlarida tashkil etiladigan rivojlanish markazlaridagi jara

yonlar bolalarning doimiy ravishda yangi bilimlarni o‘zlashtirishiga va ularni mustahkamlashiga yordam beradi. 
Bolalarni o‘z bilimlarini mustaqil ravishda to‘ldirib borishga hamda kechayotgan yangilanish jarayonlariga 
munosib moslashishga o‘rgatish rivojlanish markazlarining asosiy maqsadidir.

Maktabgacha ta’lim tashkilotlarida olib boriladigan rivojlanish markazlari faoliyatida bolalarga quyidagilar 
o‘rgatiladi:

•	 muammolarni hal eta olish;

•	 ijodiy tafakkur va ixtirochilik imkoniyatlarini namoyon etish;

•	 odamlar, jamiyat, mamlakat va atrof-olam to‘g‘risida g‘amxo‘rlik qilish.

Oqilona tashkil etilgan sog‘lom ijtimoiy-ma’naviy muhit bolalarda izlanishga, tashabbus ko‘rsatishga hamda 
ijodkorlik qobiliyatlarini namoyon etishga kuchli rag‘bat uyg‘otadi.

Foydalanilgan adabiyotlar ro‘yxati:
1.	 O‘. Q. Tolipov, M. Usmonboyeva. Pedagogik texnologiyalarning tatbiqiy asoslari. – T.: “Fan”, 2006-yil, 298 b.
2.	 Egamnazarova Sh. M. “Tarbiyaviy ishlar metodikasi”. – T.: Ilim Ziyo, 2016-yil.
3.	 “Ilk qadam” davlat o‘quv dasturi. – T.: 2022-yil.
4.	 Sodiqova Sh. A. Maktabgacha ta‘limda markazlar faoliyati va uslubiyoti. – T.: 2022-yil.
5.	 Proceedings of International Conference on Scientific Research in Natural and Social Sciences. Hosted online from 

Toronto, Canada. Date: 5-th May, 2023. ISSN: 2835-5326. Website: econferenceseries.com.
6.	 “Ilk qadam” davlat o‘quv dasturiga 9-ilova // “Guruhlarda rivojlanish markazlarining taxminiy joylashuvi”.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

